
Als u gegevens uit deze bewerking gebruikt voor genealogische of historische doeleinden, dient een
verwijzing naar deze bewerking vermeld te worden. Bij gebruikmaking van gegevens uit deze
bewerking ten behoeve van publicaties, in welke vorm dan ook, moet een adequate bronvermelding
naar deze bewerking worden vermeld.

Wij Jacop van Noorde Aelbaerensz. ende Phillips Nachtegael Phillipsz. scepenen in Leijden oirkonden
dat voir ons quam Dirc Wouter Danielsz. ende geliede dat hij hem ende zijnen erven an genomen
heeft vanden cloester ende gemeen convente van sinte Jans tot Hairlem een hont lants mit den
notwech dair toe behorende, soe breet als die begrepen is, luttel mijn of meer bij den hoep sonder
maet gelegen inden ambocht van Leijderdorp. Des tsiaers om twintich comans groten. Te betalen alle
jair binnen den twalef nachten van Kerssavont. Daer off dat eerste jairschair verschijnen sal binnen
den twalef nachten van Kerssavont int jair van negen ende tseventch naestcomende ende dan soe
voort van jair te jair dair naestcomende. Dese voirsz. renten te betalen durende tot ewigen dagen.
Ende dese voirsz. renten sullen tgemeen convent voirsz. versien ende verhalen an dit lant voirsz.
ende voirt an alle die goeden die Dirc voirsz. nu ter tijt heeft of hier namails vercrigen mach, roerende
ende onroerende, wair ende wair an dat die gelegen zijn. Welc voirsz. lant belegen heeft an die
zuijtsijde Dirc Woutersz. voirsz., an dat oesteijnde ende an die noortoestsijde dat cloester voirsz. ende
an dat noorteijnde Bouwen Heijmansz. erfnamen. In oirkonden desen brieve besegelt mit onsen
zegelen. Int jair ons heeren duijsent vier hondert sesendetseventich upten vijfendetwintichsten dach in
Aprille.



